
Neguko bakardade, udaberriko loraldi 

Urtaro aldaketarekin Himalayako zortzimilakoetara joateko prestatzen ari dira mendizale asko; neguan ausartu direnen artean Simone Morok eta Shaheenek gertu izan dute Broad Peak. 
Ekaitz Agirre 

Donostia 

Negua bukatzear eta ate-joka dator udaberria, Himalayako mendiek igarriko diote urtaro aldaketari. Gutxi dira neguko baldintza muturrekoetan zortzimilakoetara joaten diren mendizaleak; asko, aldiz, udaberriarekin batera mendi erraldoi haiek jomuga dituztenak. Negua poloniarren eremua izan zen 80ko eta 90eko hamarkadetan, baina azkenaldian italiarrek hartu diete lekukoa, Simone Morok batez ere. Karakorumen dauden zortzi milako mendirik ez da orain artean neguan igo -K2, Nanga Parbat, Broad Peak, G-I eta G-II-, eta haietako bat aukeratu zuten Morok eta Shaheen Baig pakistandarrak: Broad Peak (8.047). Karakorumek, ordea, gotorleku gaindiezin izaten jarraitzen du. 

Aurten gertu izan dute loria Broad Peaken bi mendizaleek, 247 metro eskasera. Bi hilabetez «eguraldi baldintza beldurgarriei» aurre egin diete Morok eta Shaheenek, eta mendian gora igotzeko egindako saioak ekaitz eta haize indartsuek zapuztu zizkieten; joan den asteko azken ahaleginean, aldiz, denbora faltak. Ordura arte ez bezala, eguraldi txukuna izan zuten -negua dela aintza hartuta, noski-. Goizean goiz abiatu ziren hirugarren kanpalekutik, baina 7.800 metrora iritsi ondoren hartu zuten erabaki zail bezain gogorra: «14:00ak ziren, eta gailurrera 16:00 aldean iritsiko ginen erritmo horri eutsita. Neguan ordu horretan gailurra jotzea benetako suizidioa da. Ezinezkoa izango genuen jaitsieran bibaka prestatu». Kosta egin zitzaien erabakia hartzea, gailurra gertu zutela jakin baitzekiten, «baina zentzuz jokatu genuen; buruarekin erabakita, ez muskuluekin. Hustu egin gara, eta dena eman dugu, baina istripu gehienak gailurrera berandu iristeagatik gertatzen dira, eta ezin da behar baino gehiago arriskatu». 

Moro eta Shaheen ez dira amore erraz ematen dutenetakoak, eta garbi dute Karakorum gaindiezinera itzuliko direla hurrengo neguan ere. «Energia guztia xahutu dugu Broad Peaken, eta mendia igo ez arren, Karakorumeko neguko baldintzatan talde txiki eta autonomo batek funtziona dezakeela probatu dugu. Badakit etorkizun hurbilean mendizaleren batek lortuko duela, eta agian horregatik itzuliko naiz hurrengo urtean», esan du alpinista italiarrak. 

Himalayako zortzi milako mendietan Makalu da neguan igotzeke dagoen bakarra, eta hara abiatu ziren Nieves Meroi, Romano Benet eta Luca Vuerich. Bete-beteko ekaitza izan zuten, «benetako urakana» mendizaleen hitzetan, eta hanka bat hautsita ospitalean bukatu zuen Meroik. Italiarrak ez ezik, Denis Urubko, Sergei Samoilov eta Gennadi Durov kazakhstandarrak ere Makalun izan dira. Ahalegin bat baino gehiago egin zuten mendian gora, eta 7.400 metroraino igo ziren. Haizeak galarazi zien handik gora jarraitzea. 

UDABERRI JENDETSUA. Urtaro aldaketarekin batera, bestelako itxura hartuko dute Himalayako erraldoietako oinarrizko kanpalekuek. Ohikoa denez, Everest mendira joango dira espedizio asko; iaz 60 espedizio bildu ziren, eta aurten ere kopuru antzekoa elkartuko da, masifikazio benetakoa. Gehienek bide normaletatik eta oxigenoa erabilita igo nahi dute Everest, baina mendizale uholdean tanta bereziak ere badira: Lhotse-Everest zeharkaldia osatu nahi duten kazakhstandarrak, esaterako. 

Euskal mendizaleek Annapurna (8.091), Dhaulagiri (8.167), Makalu (8.463) eta Everest (8.848) bera dituzte jomuga. Guztietan goiztiarrena Iñaki Otxoa Olza izan da. Iruindarrak Annapurna du begiz joa, eta dagoeneko Nepalen da, Khunbu ibarran altuerara egokitzen. Hamalau zortzimilakoen bidean hamahirugarrena luke Otxoa Olzak Annapurna -Kangchenjunga da falta duen bestea-. 

Dhaulagirira talde handia joango da Al filo de lo imposible telebista saioarekin: Edurne Pasaban, Asier Izagirre, Mikel Zabalza, Alex Txikon eta Ferran Latorre. Pasabanentzat hamargarren zortzimilakoa litzateke Dhaulagiri. Mendian gora Ivan Vallejo ekuadortarra ere izango dute sokalagun, eta Dhaulagiri mendia da, hain justu, hamalau zortzimilakoak igotzeko Vallejok falta duen bakarra. 

Himalayara itzuliko den bestea Juanito Oiartzabal da. Makalura joango da gasteiztarra, Carlos Soria beteranoa sokalagun duela. Koke Lasa, Pedro Garcia, Ander Goitia, Luis Kortabitarte, Roberto Rodrigo, Josu Ortubai, Xabi Zaita, Roberto Rojo Gorri eta Karlos Martinez ere Makalura abiatuko dira. Everesten, azkenik, Juanra Madariagak egingo du saioa. 

Everest eta Cho Oyu mendizaleei itxita 

Soka luzea ekarriko du Txinako agintariek hartu duten neurriak. Maiatzaren 10a bitartean, Everest eta Cho Oyu mendiak ixtea erabaki du Txinak, ingurumenaren zaintza argudio hartuta. Neurriak bete-betean eragingo die Everest Tibetetik igo asmo zuten espedizioei. Haietako asko dagoeneko mendiaren oinarrizko kanpalekura bidean dira. Txinako agintarien hitzetan, Everest mendiaren inguruak zaindu nahi dituztelako hartu dute neurria, kutsadurari aurre egiteko. Baina argudio horren atzean bestelako arrazoiak ezkutatzen direla salatu dute giza eskubideen aldeko hainbat taldek. «Everesten oinarrizko kanpalekuraino errepide sarea eraiki eta bertan hotel bat egin nahi dituen gobernuak nekez hitz egin dezake ingurumenaren zaintzaz», salatu dute webgune eta forotan mendizale batzuek. Pekinen jokatuko dira aurtengo udan Olinpiar Jokoak, eta Txinako agintariek Everesteko tontorreraino eraman nahi dute olinpiar sua. Maiatzaren 10a baino lehen igoko lukete mendia, eta gailurreko irudiak telebistaz eman nahi dituzte. Bestelako ekitaldietan agerian geratu diren protestak eta aldarrikapenak saihesteko asmoa ikusi dute askok neurriaren atzean. Alpinistak ere kontrolpean nahi dituela Txinak, alegia. Mendia ez dadila izan aldarrikapenerako leku. 

«Mendia ez dut edozein modutan igo nahi, ez dut bide hori aukeratu» 
Iñaki Otxoa Olza Mendizalea 

Annapurna hegoaldeko horma zailetik igo nahi du Iñaki Otxoa Olzak; hamahirugarren zortzimilakoa luke iruindarrak. 

E. Agirre 

Katmandun da dagoeneko Iñaki Otxoa Olza. Annapurna (8.091) du begiz joa, hamalau zortzimilakoak igotzeko bidean falta dituen bi erraldoietako bat -Kangchenjunga da bestea-. Ohikoa duenez, ez da mendia igotze hutsarekin konforme, gogobeteko duen jarduera osatu nahi du iruindarrak. Nazioarteko goi mailako mendizaleak elkartuko dira Annapurnan, eta ez dute aukeratu txantxetako erronka: mendiaren hegoaldeko horma. Poloniarrek 1988an irekitako bidetik abiatuko dira, edo Tomaz Humarrek iaz irekitako bidetik, ekialdeko ertzetik gailurra jotzeko: «Erraztasunik ez du ematen Annapurnako hegoaldeko hormak, eta aukeratzen dugun bidea aukeratzen dugula erronka zaila izango dugu aurrean». 

Belauneko arazoak izan zenituen iaz. Nola zaude ebakuntzaren ondoren? 

Ongi nago. Abenduaren 7an egin zidaten ebakuntza, eta urtarrilaren 17an Kilimanjaro igo nuen. Ez da mendi zaila, baina minik ez nuen sentitu eta psikologikoki garrantzitsua izan zen hori niretzat. Prestaketa ohikoa baino beranduago hasi dut, baina Nepalera hiru hilabeterako goazenez lehenengo egunak Khunbu ibarran egingo ditut, seimila metroko mendi batzuetan altuerara egokitzen. Oinarrizko kanpalekura oinez joango gara, eta martxoaren 25erako han egon nahi dugu. 

Hamalau zortzimilakoen proiektuan murgilduta zabiltza. Bukatzeko presioa antzematen ari al zara? 

Hamalau zortzimilakoen proiektu interesgarria osatzen ari naiz. Niretzat erosoagoa izango zatekeen azken urteotan falta nituen zortzimilakoak ahalik eta modu azkarrenean gainetik kentzen saiatzea; dela bide normaletatik igota, dela erraztasunak bilatuta. Baina ez dut bide hori aukeratu. Hiru hilabeterako baimenarekin goaz, eta ilusio handiarekin. Trekkingeko lehenengo urratsetik gailurreko azken pausuraino gozatzeko asmoz noa. 

Zure ukitua ematen diezu eskaladei, dela bide berri bat irekita, dela non/stop estiloan igota. Annapurnan bide beretik jarraituko al duzu? 

Talde indartsua goaz, eta mendia ekialdeko ertzetik igotzea dugu asmoa, iaz Tomaz Humarrek ireki zuen bidetik gertu. Han gaudela ikusiko dugu zer baldintza dituen mendiak, eta han erabakiko dugu zein bidek erakartzen gaituen gehien. Baina edozein aukeratzen dugula ere, hegoaldeko hormak ez du bide errazik. Annapurna kosta ahala kosta igotzea izango banu buruan, iparraldeko hormatik joango nintzateke eta sherpen laguntzarekin. Baina arriskutsua da iparraldeko horma; guk aukeratu duguna, aldiz, zaila da. Zintzo jokatu nahi dut, eta ahal dela alpinismoan barneratu. 

Iaz, Dhaulagiri igo ondotik, saiatu zinen igotzen Annapurna iparraldeko hormatik. 

Ez arriskatzea erabaki nuen. Mendia igotzeko aukera asko nituen, baina bertatik ez jaisteko ere bai. Baldintza arriskutsuak ziren, eta erabaki zentzuduna hartu nuen. Igoera gutxien duen zortzi milako mendia da Annapurna, eta batez besteko heriotza kopuru handiena duena. Ez da kasualitatea. 

Zeintzuk izango dituzu sokalagun? 

Oso talde indartsua goaz. Horia Colibasanurekin K2 igo nuen, eta iaz ere harekin joan nintzen Annapurnara. Don Bowiek iaz igo zuen K2, eta Alexei Bolotov, Sergei Bogomolov eta konpainiak bikain aritzen dira. Errusiarrek, gainera, bestelako mentalitatea dute, mendebaldeko mendizale gehienokin alderatuta. Guretzat eguraldi txarra dena haiek mendian lan egiteko baliatzen dute, eta eguraldi ona datorrenerako lana aurreratua dute. 

Annapurna igo eta denbora bazenu, Kangchenjungara joateko asmorik ba al duzu? 

Ez dut baztertzen, baina, gezurra dirudien arren, ez da erraza Kangchenjugako baimena partekatzeko prest dauden mendizaleak aurkitzea. Bowiek eta nik joan nahi dugu, baina guretzat soilik baimena eskuratzeko nahikoa dirurik ez dugu. Dena dela, Annapurnara noa, eta nahikoa erronka bada hori. Baina kasualitatez baimena partekatzeko aukera sortuko balitz... Bestela, udazkenerako utziko nuke Kangchenjunga eta Nieves Meroi lagunarekin joango nintzateke udazkenean. Harekin joatekoa nintzen Annapurnara, baina hanka bat hautsi du berriki, eta osatzen ari da. 

Ongi bidean, beraz, hamalau zortzimilakoen proiektua aurten biribildu nahi duzu. 

Nahi nuke, baina ez dut presarik. Aldagai askok baldintzatzen dute espedizio bakoitza, eta urteotan guztiotan nahikoa esperientzia bildu dut nola jokatu behar dudan jakiteko. Mendiaren arriskuak eta nire sasoia neurtzen ikasi dut, eta Annapurna mendi arriskutsua den hein berean da Kangchenjunga mendi gogorra. 

